
ABSTRAK 

Penggubalan Akta Pengurusan Sisa Pepejal dan Pembersihan Awam 2007 

(Akta 672) oleh Kementerian Perumahan dan Kerajaan Tempatan (KPKT) dilihat 

sebagai kemuncak kepada evolusi pengurusan sisa pepejal negara. Negeri Perak Darul 

Ridzuan merupakan salah sebuah dari lima buah negeri yang masih belum 

menguatkuasakan sepenuhnya pemakaian Akta 672, dan masih lagi meneruskan 

tempoh percubaan penguatkuasaan pemakaian akta tersebut di kawasan Manjoi, Ipoh 

dan Pulau Pangkor walau pun kini telah memasuki tahun keempat pelaksanaannya. 

Maka kajian ini dilakukan bagi mengenalpasti permasalahan yang timbul ketika 

pelaksanaan tempoh percubaan tersebut, mengenalpasti pandangan serta 

kecenderungan penduduk di kawasan Manjoi terhadap penguatkuasaan pemakaian 

Akta 672 dan juga mengenalpasti cadangan-cadangan penambahbaikan yang boleh 

dilaksanakan untuk menambahbaik pengurusan sisa pepejal di negeri Perak secara 

amnya. Kaedah pengumpulan data yang digunakan adalah dengan mengadakan temu 

bual bersama responden di kalangan pimpinan kerajaan dan jabatan yang terlibat, serta 

pengedaran soal selidik kepada responden di kalangan penduduk di kawasan Manjoi. 

Gabungan kaedah analisis kualitatif dan kuantitatif dilakukan untuk mendapatkan 

penemuan kajian ini. Hasilnya menunjukkan terdapat tujuh kategori permasalahan 

yang dihadapi ketika percubaan penguatkuasaan tersebut dilaksanakan iaitu persepsi 

negatif penduduk, tahap penerimaan penduduk, kekangan peruntukan, kuantiti sisa 

pepejal, logistik, pemantauan dan tempoh. Tujuh kategori permasalahan ini sedikit 

sebanyak telah menjadi antara faktor penyebab kenapa tempoh percubaan tersebut 

terpaksa dilanjutkan sehingga kini. Didapati juga bahawa penduduk di kawasan 

Manjoi, Ipoh berpuas hati dengan perkhidmatan pengurusan sisa pepejal yang 

disediakan oleh syarikat konsesi Environment Idaman Sdn Bhd dan bersetuju supaya 

Akta 672 dikuatkuasakan sepenuhnya. Kajian ini juga turut mengetengahkan lima 

kategori cadangan-cadangan yang praktikal untuk dilaksanakan bagi tujuan 

menambahbaik sistem pengurusan sisa pepejal di negeri Perak iaitu kategori polisi, 

pendidikan, teknologi, promosi dan fasiliti. Kelima-lima kategori cadangan ini 

memerlukan komitmen dan kesungguhan untuk melaksanakannya oleh semua pihak 

yang terlibat bagi memastikan sistem pengurusan sisa pepejal di negeri Perak dapat 

dilaksanakan dengan lebih baik. Secara keseluruhannya, hasil kajian ini dapat 

dijadikan salah satu sumber input yang penting kepada pihak-pihak yang terlibat untuk 

memuktamadkan hala tuju penguatkuasaan pemakaian Akta 672 di negeri Perak. 

ABSTRACT 

The legislation of the Solid Waste and Public Cleansing Management Act 2007 

(Act 672) by the Ministry of Housing and Local Government (MHLG) is seen as the 

culmination of the solid waste management evolution in the country. Perak Darul 

Ridzuan is one of the five states which has yet to fully enforce the application of Act 

672, and is still pursuing a probation period exercise in the Manjoi, Ipoh and Pangkor 

areas even though it has entered its fourth year of implementation. This study was 

conducted to identify the problems arising during the implementation of the probation 

period, identifying the views and tendencies of the residents in the Manjoi area on the 

enforcement of Act 672 and also identifying improvements suggestion that could be 

implemented in order to improve the solid waste management in the state of Perak in 

general. The data collection method used was interview with the government leaders 

and the involved departments, as well as distribution of questionnaires to respondents 

among the residents in the Manjoi area. Combined qualitative and quantitative analysis 

methods were conducted to obtain the findings of this study. The results show that 

there are seven categories of problems encountered during the enforcement of the 

probation period namely the negative perception among the population, the level of 

acceptance by the population, the constraints of allocation, the quantity of solid waste, 

logistics, monitoring and duration of the probation period. The seven categories of 

these problems have been some of the factors that cause the probation period to be 

extended to date. It is also noted that residents in the Manjoi, Ipoh are satisfied with 

the solid waste management services provided by the concession company; 

Environment Idaman Sdn Bhd and agree that Act 672 should be fully enforced. The 

study also featured five categories of practical suggestions to be implemented for the 

purpose of improving the solid waste management system in the state of Perak, that is 

the policy, education, technology, promotion and facilities. These five categories of 

proposals require a commitment and seriousness to implement them by all parties 

involved to ensure that the solid waste management system in Perak is better 

implemented. Overall, the results of this study can be used as an important source of 

input to the parties involved to finalize the direction of the implementation of Act 672 

in Perak. 

BAB 1 

 

 

PENGENALAN 

1.1 Pendahuluan 

Proses perbandaran, perindustrian, perumahan, pertambahan jumlah penduduk 

dan proses migrasi penduduk dari luar bandar ke bandar akan menyumbang kepada 

peningkatan jumlah sisa pepejal (Fauziah dan Periathamby, 2005). Laporan akhbar 

Utusan Malaysia bertarikh 7 Januari 2017 sepertimana keratannya di Lampiran A 

menyatakan bahawa secara purata, sebanyak 37,000 tan metrik sampah dihasilkan 

setiap hari di seluruh negara. Jumlah tersebut adalah bersamaan dengan 30,000 unit 

pesawat jumbo Airbus A380 yang diletakkan di kawasan lapang. Akhbar Harian Metro 

edisi 6 November 2016 seperti keratannya di Lampiran B pula memetik kenyataan 

Timbalan Ketua Pegawai Eksekutif (Teknikal), Perbadanan Pengurusan Sisa Pepejal 

dan Pembersihan Awam (PPSPPA), Dr. Mohd Pauze bin Mohamed Taha yang 

menyatakan bahawa data statistik pembuangan sampah bagi tujuh buah negeri yang 

berada di bawah seliaan dan tanggungjawab mereka menunjukkan bahawa secara 

purata, sebanyak 7,986.47 tan sampah dibuang setiap hari (Zulkipli dan Dawum, 

2016a). Dari jumlah tersebut, sisa makanan merupakan komponen sisa pepejal yang 

paling banyak dibuang oleh warga masyarakat. 

Pengurusan sisa pepejal di Malaysia dipertanggungjawabkan sepenuhnya 

kepada pihak kerajaan, melalui agensi-agensi di peringkat Persekutuan dan Negeri. 

Atas faktor tersebut, seringkali isu pengurusan sisa pepejal ini menjadi bahan berita di 

media massa, terutamanya melibatkan aduan-aduan daripada rakyat penduduk sesuatu 

kawasan tentang kelemahan pengurusan sisa pepejal oleh pihak kerajaan. Isu ini juga 

seringkali mendapat tempat untuk dibangkitkan oleh wakil-wakil rakyat di dalam sesi 

perbahasan di dalam persidangan Dewan Rakyat di peringkat Parlimen serta 

persidangan Dewan Undangan Negeri di peringkat negeri, demi menyuarakan 

permasalahan yang dibangkitkan oleh penduduk setempat.  

Aduan-aduan mengenai sisa pepejal, baik dari sudut pengurusan sisa pepejal 

mahupun dari sudut amalan-amalan baik yang dipraktikkan di kalangan masyarakat 

perlu diberikan perhatian yang sewajarnya oleh semua pihak yang terlibat, kerana 

ianya mencerminkan tahap kesedaran sivik sesebuah masyarakat dalam elemen 

pengurusan kebersihan persekitaran (Hamer, 2003). Kesedaran masyarakat terhadap 

ancaman kelestarian alam sekitar yang berkemungkinan akan timbul sekiranya sisa 

pepejal tidak diuruskan dengan sempurna didapati masih berada di paras yang kurang 

memuaskan (Sreenivasan et al., 2012). Yousuf dan Rahman (2009) menyatakan 

bahawa bagi menangani cabaran-cabaran pengurusan sisa pepejal yang dilihat semakin 

kritikal, pelbagai negara di dunia telah mengambil langkah-langkah proaktif dan 

menggerakkan pelbagai inisiatif ke arah mentransformasikan pengurusan sisa pepejal 

di negara masing-masing.  

Malaysia juga tidak ketinggalan untuk menangani cabaran-cabaran tersebut, 

dengan usaha penambahbaikan pengurusan sisa pepejal mula digerakkan oleh pihak 

kerajaan semenjak tahun 1990-an lagi. Sehingga kini, transformasi pengurusan sisa 

pepejal di Malaysia terus berlaku dengan pengenalan perundangan yang lebih 

komprehensif melalui penggubalan Akta Pengurusan Sisa Pepejal dan Pembersihan 

Awam (Akta 672) serta pengenalan penggunaan teknologi tinggi dalam pengurusan 

sisa pepejal seperti insinerator, terutamanya bagi kawasan-kawasan yang jumlah 

penduduknya dikategorikan sebagai berkepadatan tinggi (Abd Kadir et al., 2013). Di 

samping Malaysia, negara-negara membangun yang lain juga dilihat semakin 

memberikan perhatian terhadap isu pengurusan sisa pepejal di negara masing-masing, 

dengan sebahagian besar negara-negara tersebut telah menerapkan elemen pendidikan 

awal tentang amalan pengurusan sisa pepejal kepada pelajar-pelajar sejak di bangku 

sekolah lagi, seperti yang dinyatakan oleh Evison dan Read (2001). 

Biarpun aspek perundangan dilihat sebagai antara elemen yang penting di 

dalam pengurusan sisa pepejal, namun jika ianya tidak disertakan dengan elemen 

kesediaan diri setiap individu ahli masyarakat untuk memberikan komitmen terhadap 

pengurusan sisa pepejal ini, ianya akan menjadi suatu usaha yang sia-sia, tanpa 

sebarang hasil dan kejayaan yang boleh dibanggakan. 

1.2 Penyataan Masalah 

Berdasarkan kepada laporan yang diterbitkan melalui akhbar Harian Metro 

bertarikh 5 November 2016 seperti keratannya di Lampiran C, secara puratanya 

dianggarkan setiap rakyat Malaysia menjana sekitar 1.5 kilogram (kg) sisa pepejal 

setiap hari, dan kadar serta jumlah penjanaan sisa pepejal tersebut dijangka terus 

meningkat dari semasa ke semasa (Zulkipli dan Dawum, 2016b). Ismail dan Rahman 

(2015) melalui kajiannya menyatakan bahawa senario penjanaan sisa pepejal secara 

beterusan ini dilihat semakin membimbangkan di mana ianya didapati berlaku pada 

kadar yang jauh lebih pantas berbanding kadar proses degradasi sisa pepejal tersebut. 

Keadaan ini seterusnya akan mengakibatkan berlakunya masalah timbunan sisa 

pepejal di kawasan tapak pelupusan, dan faktor kekangan kapasiti serta saiz keluasan 

tapak pelupusan menjadikan permasalahan ini semakin meruncing.  

Kajian oleh Fauziah dan Periathamby (2005) menyatakan dengan jelas bahawa 

masalah timbunan sisa pepejal di hampir kesemua kawasan tapak pelupusan di seluruh 

negara juga turut disumbangkan oleh faktor kelemahan sistem kutipan sisa pepejal, di 

mana kebanyakan proses kutipan dilaksanakan menggunakan kaedah yang tidak 

sistematik. Permasalahan ini bertambah buruk dengan statistik kadar kebergantungan 

yang sangat tinggi terhadap tapak pelupusan sisa pepejal di mana sebanyak 95% sisa 

pepejal yang dikutip akan dilupuskan di tapak pelupusan, serta kekangan kekurangan 

kawasan yang sesuai untuk dijadikan tapak pelupusan. 

Laporan Bernama bertarikh 28 Disember 2009 antara lainnya mengetengahkan 

isu tapak pelupusan sisa pepejal di peringkat nasional, di mana dari sejumlah 289 tapak 

pelupusan yang terdapat di seluruh negara, hanya tujuh tapak pelupusan; iaitu 

mewakili kurang daripada 2.5% tapak yang merupakan tapak pelupusan sanitari 

(sanitary landfill) bersifat mesra alam, dan selebihnya masih beroperasi melalui 

kaedah pembuangan terbuka (open dumping). Situasi di negeri Perak lebih 

membimbangkan, di mana kesemua 16 tapak pelupusan sisa pepejal di negeri ini 

merupakan tapak pembuangan terbuka dan jika dibuat perbandingan, negeri Perak 

tidak mempunyai tapak pelupusan sanitari berbanding dengan negeri yang berjiran, di 

mana negeri Selangor mempunyai tiga tapak pelupusan sanitari, manakala negeri 

Pulau Pinang dan negeri Kedah pula masing-masing mempunyai satu tapak pelupusan 

sanitari (Jabatan Pengurusan Sisa Pepejal Negara, 2018a).  

Statistik ini belum lagi mengambilkira situasi kewujudan tapak-tapak 

pelupusan sisa pepejal secara haram, yang pastinya jauh lebih banyak serta terletak di 

kawasan-kawasan yang agak sukar dikesan oleh pihak berkuasa. Tapak-tapak 

pelupusan haram ini hanya disedari setelah pihak berkuasa mendapat aduan dari mana-

mana pihak yang prihatin untuk membuat aduan, atau pun setelah ianya dilaporkan 

melalui media massa. Perlu diakui bahawa sikap sebahagian ahli masyarakat di 

persekitaran kita yang hanya mengharapkan perkhidmatan daripada pihak kerajaan 

semata-mata tanpa mengambil inisiatif untuk memberikan kerjasama yang baik hanya 

memburukkan lagi situasi pengurusan sisa pepejal (Muin, 2018). 

Perkhidmatan pengurusan sisa pepejal di negeri Perak masih lagi diuruskan 

sepenuhnya oleh PBT, di mana terdapat 15 buah PBT di seluruh negeri Perak dengan 

pecahan kategori PBT seperti yang ditunjukkan di dalam jadual berikut; 

Jadual 1.1 Pecahan Kategori PBT di Negeri Perak 

Kategori PBT Bilangan Nama PBT 

Majlis Bandaraya 1 Majlis Bandaraya Ipoh  

Majlis Perbandaran 4 

Majlis Perbandaran Taiping  

Majlis Perbandaran Manjung  

Majlis Perbandaran Teluk Intan  

Majlis Perbandaran Kuala Kangsar  

Majlis Daerah 10 

Majlis Daerah Tanjong Malim  

Majlis Daerah Kampar  

Majlis Daerah Kerian  

Majlis Daerah Batu Gajah  

Majlis Daerah Perak Tengah  

Majlis Daerah Tapah  

Majlis Daerah Gerik  

Majlis Daerah Lenggong  

Majlis Daerah Pengkalan Hulu  

Majlis Daerah Selama  

Sumber : Kementerian Perumahan dan Kerajaan Tempatan (2018) 

 Perkhidmatan yang disediakan oleh PBT terutamanya perkhidmatan 

pengurusan sisa pepejal seringkali dilihat masih tidak cekap serta tidak memuaskan 

hati penduduk, di mana pihak PBT masih lagi menerima kritikan dan aduan daripada 

masyarakat setempat yang menyatakan ketidakupayaan PBT menyampaikan 

perkhidmatan yang dapat memenuhi kehendak pelanggan mereka (Nor Fatimah dan 

Mohd Zaini, 2004). Kekangan jumlah kakitangan PBT yang terlibat di dalam 

perkhidmatan pengurusan sisa pepejal berbanding dengan jumlah penduduk di sesuatu 

kawasan juga dilihat sebagai satu faktor yang menyumbang kepada peningkatan aduan 

penduduk. Kekangan jumlah kenderaan pengangkut sisa pepejal yang mampu 

disediakan oleh pihak PBT berbanding jumlah kuantiti sisa pepejal yang perlu 

diangkut juga merupakan salah satu faktor yang menyebabkan masalah pengurusan 

sisa pepejal oleh PBT dilihat semakin kritikal. Bagi PBT yang berada dalam kategori 

Majlis Daerah pula, kekangan jumlah pendapatan yang agak kecil akan menyebabkan 

berlakunya kesukaran di peringkat PBT tersebut untuk melantik kontraktor 

pengurusan sisa pepejal. 

Pihak Kerajaan Persekutuan melalui KPKT sentiasa komited untuk 

menambahbaik pengurusan sisa pepejal di seluruh negara, dan usaha yang paling 

utama yang dapat dilihat adalah melalui  penggubalan Akta Pengurusan Sisa Pepejal 

dan Pembersihan Awam 2007 (Akta 672) dan Akta Perbadanan Pengurusan Sisa 

Pepejal dan Pembersihan Awam 2007 (Akta 673). Kedua-dua akta ini telah telah 

memberi kuasa eksekutif kepada Kerajaan Persekutuan melalui PPSPPA untuk 

melaksanakan tanggungjawab mengenai pengurusan sisa pepejal, namun ianya 

tertakluk kepada penerimaan pemakaian oleh Pihak Berkuasa Negeri bagi sesebuah 

negeri di Semenanjung Malaysia sahaja. Sehingga kini, tujuh (7) buah negeri telah 

menerima pakai Akta ini iaitu negeri Kedah, Perlis, Johor, Melaka, Negeri Sembilan, 

Pahang dan Wilayah Persekutuan. Lima (5) buah negeri iaitu Perak, Pulau Pinang, 

Selangor, Kelantan dan Terengganu pula masih belum menerima pakai Akta ini. 

Bagi negeri-negeri yang telah menerima pakai Akta 672 ini, suatu bentuk 

transformasi dalam pengurusan sisa pepejal di negeri-negeri tersebut dilihat telah 

berlaku dengan baik, di mana amalan-amalan baik pengurusan sisa pepejal seperti 

pembudayaan amalan 3R (Reduce, Reuse, Recycle), pengasingan sisa di punca dan 

sistem pengangkutan sisa yang lebih efisen telah mula dipraktikkan dan 

dikuatkuasakan sepenuhnya di bawah punca kuasa perundangan. Pengkaji seperti 

Manaf, Samah dan Zukki (2009) menyatakan bahawa pembudayaan amalan 3R di 

kalangan masyarakat pastinya secara tidak langsung akan dapat mengurangkan jumlah 

penghasilan sisa pepejal 

Pada tahun 2016, Kerajaan Negeri Perak telah mula mengorak langkah untuk 

melaksanakan projek percubaan penguatkuasaan Akta 672 dengan kerjasama pihak 

PPSPPA di dua buah kawasan, iaitu di kawasan Manjoi, Ipoh dan di kawasan Pulau 

Pangkor. Projek percubaan ini pada asalnya dilaksanakan untuk tempoh selama enam 

bulan bermula 1 Januari 2016 sahaja, dan pengurusan sisa pepejal di kedua-dua 

kawasan tersebut dilaksanakan oleh pihak syarikat konsesi Environment Idaman Sdn 

Bhd. Semua premis-premis yang terlibat telah dibekalkan dengan tong sampah 

mengikut kategori premis masing-masing oleh pihak syarikat konsesi dan sistem 

kutipan sisa pepejal juga dilaksanakan berdasarkan jadual mengikut ketetapan Akta 

672, dengan menggunakan kenderaan pengangkut yang disediakan sepenuhnya oleh 

mereka. Bagi kawasan Manjoi, ketika tempoh projek perintis tersebut hampir tamat 

pada 30 Jun 2016, pihak Kerajaan Negeri Perak telah membuat keputusan untuk 

memanjangkan lagi tempoh percubaan dengan memberikan pelanjutan selama enam 

bulan lagi iaitu sehingga tarikh 31 Disember 2016. Setelah itu, tempoh percubaan ini 

terus dilanjutkan secara tahunan dengan perjanjian yang ditandatangani secara 

tahunan, dan dijangka berakhir pada tarikh 31 Disember 2019. 

Situasi ini telah menimbulkan persoalan, mengapa pihak Kerajaan Negeri 

Perak membuat keputusan untuk terus menangguhkan penguatkuasaan pemakaian 

sepenuhnya Akta 672 tersebut, dan sebaliknya terus melanjutkan tempoh percubaan 

tersebut secara tahunan sehingga telah menjangkau tahun keempat pada ketika ini. Di 

samping itu juga, timbul persoalan tentang penerimaan penduduk di kawasan Gugusan 

Manjoi, Ipoh terhadap pemakaian Akta 672 ini, sehingga menyebabkan tempoh 

percubaan tersebut terus dilanjutkan sehingga kini. Justeru itu, kajian ini dijalankan 

bagi menjawab persoalan yang berbangkit ini, berdasarkan kepada tempoh percubaan 

penguatkuasaan pemakaian Akta 672, yang telah dijalankan di kawasan Manjoi, Ipoh 

yang bermula sejak tahun 2016 yang lalu. 

1.3 Matlamat Kajian 

Kajian ini dijalankan dengan matlamat untuk mengenalpasti potensi 

penguatkuasaan pemakaian Akta 672 di negeri Perak serta kekangan-kekangan yang 

wujud yang menjadi faktor penyebab kenapa penguatkuasaan pemakaian akta tersebut 

masih belum dimuktamadkan sehingga kini. 

1.4 Objektif Kajian 

Dengan merujuk kepada permasalahan kajian yang telah dikemukakan, maka 

tujuan kajian ini dijalankan adalah untuk mencapai objektif-objektif berikut : 

Objektif 1 : Mengenalpasti masalah-masalah yang timbul di dalam proses 

pengurusan sisa pepejal di kawasan Manjoi, Ipoh ketika 

pelaksanaan projek percubaan pengurusan sisa pepejal oleh 

pihak Environment Idaman Sdn Bhd 

Objektif 2 : Mengkaji pandangan dan kecenderungan penduduk di kawasan 

Manjoi, Ipoh terhadap penguatkuasaan pemakaian Akta 672 

Objektif 3 : Mengenalpasti cadangan penambahbaikan sistem pengurusan 

sisa pepejal di negeri Perak amnya dan di kawasan Manjoi, Ipoh 

khususnya  

 

1.5 Skop Kajian 

Terdapat banyak kajian ke atas pengurusan sisa pepejal yang telah dibuat oleh 

beberapa orang pengkaji sebelum ini, dan kajian-kajian ini meliputi kajian di peringkat 

tempatan dan juga kajian di peringkat antarabangsa. Bagi kajian-kajian di peringkat 

tempatan seperti kajian-kajian oleh (Manaf et al., 2009), (Agamuthu dan Fauziah, 

2011), (Moh dan Abd Manaf, 2014), (Malakahmad dan Khalil, 2011), (Pariatamby, 

2014), (Saeed, Hassan dan Mujibu, 2009) dan (Pek dan Jamal, 2011), kajian-kajian ini 

didapati lebih terarah kepada isu-isu kelemahan pengurusan sisa pepejal, kajian ke atas 

tahap keberkesanan proses pengurusan sisa pepejal di sesuatu kawasan dan kajian 

tentang amalan-amalan baik proses pengursan sisa pepejal. Manakala bagi kajian di 

peringkat antarabangsa pula seperti kajian-kajian oleh (Chiemchaisri, Juanga dan 

Visvanathan, 2007), (Kerry Turner dan Powell, 1991), (Zhang, Tan dan Gersberg, 

2010), (Stoeva dan Alriksson, 2017), (Karak, Bhagat dan Bhattacharyya, 2012), 

(Aleluia dan Ferrão, 2017), (Sakai et al., 2008), (Shaikh, 2018), (Tonjes dan Greene, 

2012) dan (Thewissen, Karreman dan Dorlandt, 2014), didapati kajian-kajian ini lebih 

terarah kepada pembudayaan amalan-amalan baik di dalam pengurusan sisa pepejal, 

terutamanya amalan dan kempen kitar semula serta inisiatif penjanaan tenaga dari 

proses pengurusan sisa pepejal.  

Oleh itu, kaijan ini akan memberikan fokus kepada proses pengurusan sisa 

pepejal di kawasan Manjoi, Ipoh ketika pelaksanaan tempoh percubaan 

penguatkuasaan Akta 672 di kawasan tersebut yang bermula sejak awal tahun 2016 

yang lalu, termasuk aspek kutipan dan pengangkutan sisa pepejal, inisiatif 

pengasingan sisa di punca oleh warga isi rumah penduduk kawasan Manjoi, Ipoh serta 

kempen dan inisiatif kitar semula yang diperkenalkan oleh syarikat konsesi yang 

dilantik. Kajian juga akan memfokuskan kepada input dan maklumat dari pihak-pihak 

yang terlibat dalam pelaksanaan tempoh percubaan tersebut, antaranya termasuklah 

PBT bagi kawasan berkenaan iaitu MBI, pihak Kerajaan Negeri Perak, jabatan di 

peringkat Persekutuan iaitu Jabatan Pengurusan Sisa Pepejal Negara (JPSPN) serta 

PPSPPA dan juga pihak KPKT sendiri, terhadap pelaksanaan tempoh percubaan 

tersebut.  

Skop kajian ini juga turut melibatkan sebahagian isi rumah penduduk di 

kawasan Manjoi, Ipoh selaku responden yang terlibat dalam memberikan input 

mengenai pandangan yang lebih menjurus ke arah perkhidmatan pengurusan sisa 

pepejal yang disediakan oleh syarikat konsesi ketika tempoh percubaan ini 

dilaksanakan. Kajian ini juga hanya melibatkan kategori sisa pepejal isi rumah sahaja, 

iaitu sisa pepejal yang dijana secara domestik setiap hari oleh isi rumah penduduk di 

kawasan kajian. 

1.6 Kepentingan Kajian 

Kajian ini dijalankan adalah untuk mendapatkan gambaran yang lebih jelas 

tentang pelaksanaan pengurusan sisa pepejal mengikut prosedur yang ditetapkan di 

bawah Akta 672 ketika tempoh percubaan penguatkuasaan akta tersebut dilaksanakan 

di kawasan Manjoi, Ipoh. Melalui kajian ini, terdapat beberapa pihak berkepentingan 

yang menerima manfaat penambahbaikan pengurusan sisa pepejal yang dilaksanakan 

mengikut Akta 672 berbanding kaedah pengurusan sisa pepejal secara konvensional 

yang dilaksanakan ketika ini di seluruh negeri Perak. Pihak-pihak yang dikenalpasti 

berkepentingan melalui pelaksanaan kajian ini adalah seperti pihak Kerajaan, 

merangkumi Kerajaan Persekutuan yang melibatkan agensi seperti KPKT, JPSPN, 

PPSPPA serta pihak Kerajaan Negeri Perak sendiri. Di samping itu, pihak-pihak lain 

seperti PBT, syarikat konsesi iaitu Environment Idaman Sdn Bhd, pihak penduduk 

kawasan Manjoi, Ipoh, orang ramai serta pengkaji-pengkaji yang lain.  

1.6.1 Kerajaan Persekutuan 

1.6.1.1 Kementerian Perumahan dan Kerajaan Tempatan 

KPKT merupakan kementerian yang terlibat menggubal dasar dan halatuju 

pengurusan sisa pepejal negara, serta merupakan custodian kepada Akta 672 dan Akta 

673 yang menjadi perundangan utama pengurusan sisa pepejal di Malaysia. Kajian ini 

sangat penting kepada pihak KPKT untuk membuat rundingan dengan pihak Kerajaan 

Negeri Perak untuk menguatkuasakan pemakaian Akta 672 di negeri Perak, agar 

piawaian pengurusan sisa pepejal di negeri ini adalah setanding dengan negeri-negeri 

lain yang telah menguatkuasakan pemakaian akta tersebut. 



10 

1.6.1.2 Jabatan Pengurusan Sisa Pepejal Negara 

JPSPN selaku jabatan di bawah KPKT yang bertanggungjawab merangka 

polisi, menetapkan piawaian, menyediakan pelan strategik serta mengawal selia 

pengurusan sisa pepejal di seluruh negara, maka kajian ini adalah penting untuk pihak 

JPSPN mendapatkan input bagi menambahbaik strategi dan pelan tindakan 

pengurusan sisa pepejal yang sedia ada, terutamanya bagi negeri-negeri yang tidak 

menguatkuasakan pemakaian Akta 672 seperti negeri Perak.  

1.6.1.3 Perbadanan Pengurusan Sisa Pepejal dan Pembersihan Awam 

PPSPPA merupakan agensi kerajaan yang menjalankan fungsi untuk membuat 

pemantauan ke atas pematuhan Key Performance Indicator (KPI) dan standard 

piawaian mengikut perjanjian yang dimeterai bersama dengan syarikat konsesi 

pengurusan sisa pepejal yang telah ditetapkan mengikut negeri serta 

bertanggungjawab ke atas tindakan penguatkuasaan bagi kesalahan-kesalahan di 

bawah Akta 672. Kajian ini adalah penting kepada pihak PPSPPA sebagai input untuk 

pihak PPSPPA membuat persediaan bersama pihak syarikat konsesi untuk 

melaksanakan pengurusan sisa pepejal di seluruh negeri Perak pada masa hadapan, 

sekiranya pihak Kerajaan Negeri Perak membuat keputusan untuk bersetuju 

menguatkuasakan pemakaian Akta 672 bagi negeri Perak pada masa hadapan. 

1.6.2 Kerajaan Negeri 

Kerajaan Negeri bagi negeri-negeri yang tidak menguatkuasakan pemakaian 

Akta 672 seperti negeri Perak, mempunyai peranan yang sangat besar dalam 

pengurusan sisa pepejal di peringkat negeri. Bagi negeri-negeri yang telah 

menguatkuasakan pemakaian Akta 672, peranan Kerajaan Negeri adalah sangat 

minima memandangkan tanggungjawab pengurusan sisa pepejal dilaksanakan 

sepenuhnya oleh Kerajaan Persekutuan melalui agensi-agensinya. Bagi Kerajaan 

Negeri Perak, kajian ini adalah penting sebagai input untuk menentukan hala tuju 

pengurusan sisa pepejal di negeri ini, sama ada untuk menguatkuasakan pemakaian 

Akta 672 atau pun sebaliknya. Kajian ini diharapkan akan dapat memberi gambaran 

yang lebih jelas terutamanya tentang faedah dan manfaat pengurusan sisa pepejal yang 

diterima oleh penduduk di kawasan Manjoi, Ipoh sepanjang tempoh percubaan 

percubaan penguatkuasaan Akta 672 tersebut dilaksanakan di kawasan berkenaan. 

1.6.3 Pihak Berkuasa Tempatan 

1.6.3.1 Majlis Bandaraya Ipoh 

Majlis Bandaraya Ipoh merupakan PBT yang bertanggungjawab sepenuhnya 

untuk melaksanakan pengurusan sisa pepejal di kawasan Manjoi, Ipoh serta 

merupakan salah satu PBT yang terlibat secara langsung dalam percubaan pelaksanaan 

penguatkuasaan pemakaian Akta 672 di negeri Perak. Kajian yang dilakukan ini adalah 

penting untuk menjadi panduan kepada pihak MBI untuk membuat syor yang 

bersesuaian kepada pihak Kerajaan Negeri tentang hala tuju pengurusan sisa pepejal 

di bawah kawasan operasi MBI secara umumnya. Di samping itu, melalui cadangan-

cadangan penambahbaikan yang akan dikemukakan berdasarkan dapatan kajian ini, 

ianya sedikit sebanyak dapat membantu pihak MBI untuk melakukan penambahbaikan 

ke atas sistem pengurusan sisa pepejal secara konvensional yang dilaksanakan pada 

ketika ini. 

1.6.3.2 Lain-lain Pihak Berkuasa Tempatan di negeri Perak 

Selain dari pihak MBI, terdapat 14 buah PBT yang lain di negeri Perak yang 

ketika ini menguruskan sepenuhnya pengurusan sisa pepejal di kawasan masing-

masing ini. Kajian ini akan dapat membantu pihak PBT untuk membuat persediaan 

yang lebih sempurna sekiranya pihak Kerajaan Negeri berhasrat untuk 

menguatkuasakan pemakaian Akta 672 tersebut pada masa hadapan. Persediaan-

persediaan ini adalah penting memandangkan ianya akan melibatkan perpindahan 

kakitangan PBT yang bertugas di sektor pengurusan sisa pepejal sedia ada, serta 

penyerahan aset-aset seperti kenderaan pengurusan sisa pepejal dan tapak-tapak 

pelupusan sisa pepejal kepada syarikat konsesi yang dilantik kelak. 

1.6.4 Syarikat Konsesi – Environment Idaman Sdn Bhd 

Selaku syarikat konsesi yang telah ditetapkan bagi pengurusan sisa pepejal di 

Zon Utara Semenanjung, kajian ini adalah penting kepada pihak Environment Idaman 

Sdn Bhd untuk membuat penyesuaian dan penambahbaikan pengurusan sisa pepejal 

berdasarkan kepada input yang diberikan oleh pihak penduduk di kawasan Manjoi, 

Ipoh. Ini adalah bertujuan untuk memastikan kerjasama oleh penduduk-penduduk 

terutamanya dalam aspek pengasingan sisa pepejal di punca dapat diperolehi dengan 

baik dan dilaksanakan secara berkesan. Pengasingan di punca penjanaan sisa pepejal 

ini adalah sangat penting untuk memastikan berlakunya pengurangan jumlah sisa 

pepejal yang dihantar untuk dilupuskan di tapak pelupusan sisa pepejal. Kajian ini juga 

penting untuk pihak syarikat konsesi menambahbaik proses pengutipan, terutamanya 

dari aspek jadual kutipan dan penggunaan kenderaan yang bersesuaian. 

1.6.5 Penduduk Manjoi, Ipoh 

Selaku penduduk di kawasan yang terlibat secara langsung dengan tempoh 

percubaan pelaksanaan pemakaian Akta 672 ini, kajian ini adalah sangat penting untuk 

menjadi medium bagi penduduk menyuarakan pandangan dan menyalurkan maklumat 

yang tepat kepada pihak-pihak berkepentingan yang berkaitan dengan pengurusan sisa 

pepejal di kawasan tersebut. Pastinya, dapatan kajian ini secara jelas akan 

menunjukkan perbandingan di antara pengurusan sisa pepejal yang dilaksanakan di 

bawah standard piawaian Akta 672 berbanding pengurusan sisa pepejal yang 

dilaksanakan secara konvensional di kawasan Manjoi, Ipoh pada ketika ini. 

1.6.6 Orang ramai, pembaca dan pengkaji yang lain 

Kajian ini sangat berfaedah kepada orang ramai, khususnya bagi meningkatkan 

pengetahuan dan tahap kesedaran berkaitan pengurusan sisa pepejal di kalangan 

masyarakat, terutamanya tentang amalan-amalan baik pengurusan sisa pepejal di 

negara-negara maju. Melalui peningkatan ilmu pengetahuan dan tahap kesedaran ini, 

ianya juga dapat membantu orang ramai untuk menjana idea-idea bernas dan 

cadangan-cadangan yang dapat membantu ke arah pengurusan sisa pepejal yang lebih 

baik, terutamanya di negeri Perak. 

1.7 Susunatur Bab 

Kajian ini telah dibahagikan dan disusun atur kepada beberapa bab bagi 

memastikan kajian ini dilaksanakan secara sempurna dan memenuhi objektif dan 

matlamat yang ditetapkan, di samping dapat mengelakkan kajian ini daripada terkeluar 

dari skop yang telah ditentukan. Susun atur bab bagi kajian ini adalah seperti berikut : 

1.7.1 Bab Satu : Pengenalan 

Bab ini merupakan pengenalan kepada kajian dan merangkumi sedikit 

pendahuluan, menjelaskan penyataan masalah, penetapan matlamat, objektif dan skop 

kajian yang akan dilaksanakan, penerangan tentang kepentingan kajian kepada 

pelbagai pihak yang berkepentingan dan penjelasan tentang susun atur bab kajian. 

1.7.2 Bab Dua : Kajian Literatur 

Bab ini akan membincangkan secara terperinci tentang kajian-kajian secara 

teoritikal tentang definisi sisa pepejal termasuklah definisi yang ditetapkan oleh 

pelbagai negara, penjanaan sisa pepejal, permasalahan pengurusan sisa pepejal, 

senario pengurusan sisa pepejal di luar negara, cadangan-cadangan dan inisiatif 

penambahbaikan yang telah sedia dipraktikkan terutamanya di negara-negara maju 

yang sebahgiannya dapat menyumbang kepada pencapaian ketiga bagi kajian ini. 

Maklumat-maklumat yang berkaitan bagi bab ini diperolehi hasil rujukan ke atas 

kajian-kajian yang lepas serta pelbagai jurnal tempatan dan antarabangsa yang 

berkaitan dengan pengurusan sisa pepejal, rujukan ke laman sesawang agensi-agensi 

kerajaan yang berkaitan, pekeliling dan akta-akta perundangan yang berkuatkuasa dan 

lain-lain bahan rujukan melalui sumber yang sah dan diiktiraf. 

1.7.3 Bab Tiga : Metodologi Kajian 

Bab ini akan menjelaskan tentang metodologi kajian yang digunakan untuk 

tujuan pelaksanaan kajian, termasuklah penerangan tentang proses pengumpulan data 

serta kaedah-kaedah analisis yang akan digunakan. Di samping itu, ianya juga turut 

menyentuh tentang data primer dan data sekunder yang digunakan di dalam kajian ini. 

1.7.4 Bab Empat : Kajian Kes Pengurusan Sisa Pepejal Isi Rumah di 

Kawasan Manjoi, Ipoh 

Bab ini akan menerangkan latarbelakang kawasan kajian iaitu Gugusan 

Manjoi, Ipoh termasuk dari sudut jentera pentadbiran di kawasan tersebut. Bab ini juga 

akan menerangkan tentang perkhidmatan pengurusan sisa pepejal bagi keseluruhan 

kawasan Ipoh, serta perkhidmatan pengurusan sisa pepejal yang dilaksanakan di 

kawasan Manjoi, Ipoh ketika tempoh percubaan penguatkuasaan pemakaian Akta 672 

tersebut dilaksanakan. Ianya akan turut merangkumi perubahan-perubahan di dalam 

perkhidmatan pengurusan sisa pepejal yang diperkenalkan oleh syarikat Environment 

Idaman Sdn Bhd ketika pelaksanaan tempoh percubaan di kawasan tersebut, serta 

perbezaannya dengan perkhidmatan yang disediakan oleh pihak MBI sebelumnya. 

1.7.5 Bab Lima : Analisis Kajian 

Bab ini akan membincangkan secara terperinci penemuan-penemuan kajian 

berdasarkan analisis ke atas data-data yang diperolehi melalui kaedah soal selidik ke 

atas responden serta temu bual ke atas pihak-pihak yang terlibat. Data-data yang 

dianalisis ini akan menggambarkan pandangan dan kecenderungan penduduk-

penduduk kawasan Manjoi, Ipoh terhadap perkhidmatan pengurusan sisa pepejal 

ketika tempoh percubaan tersebut dilaksanakan dan hasil temu bual yang dilakukan 

kepada pihak yang terlibat serta analisis ke atas dokumen yang berkaitan akan dapat 

menerangkan permasalahan yang dihadapi serta cadangan yang boleh diketengahkan. 

1.7.6 Bab Enam : Kesimpulan dan Cadangan 

Bab ini akan menyatakan kesimpulan yang dibuat oleh pengkaji berdasarkan 

kepada dapatan kajian, dengan bersandarkan kepada pencapaian objektif kajian. Bab 

ini juga akan mengetengahkan tentang cadangan-cadangan penambahbaikan yang 

berkaitan dengan pengurusan sisa pepejal. 

